
উদ্দেশ্য প্ৰাণত। মনে মনে মন বুজে,

ভাব বুজে চাওঁতেই; সঙ্কেতে যোগান

প্ৰাণৰ বিচৰা কিবা; প্ৰাণে প্ৰাণ দিয়া,

বিপদে সম্পদে অহ, অৰ্ধাঙ্গিনী লীলা।

জন্মান্তৰে মিলনৰ, প্ৰাণপতি সতে,

পূৰ্ণভাব প্ৰতিভাত, পূৰ্ণহিয়া জুৰি।

আচৰিত, দেখি হাঁয়, আধ্যাত্মিক ভাব,

অষ্টাদশ বছৰীয়া যুৱতী লীলাৰ।

বুজনি সুৰত পমে, একাণপতীয়া,

জিৰণি আসন বাৱেঁ, শুনাওঁ যেতিয়া,

জন্ম-জন্মান্তৰ কথা, চিন্তা-শাস্ত্ৰে লিখা,

বিবেকৰ পাতনি টীকাত। কিযে শান্তি,

বিৰিঙ্গে বিমল মুখে; দাপোণ হিয়াৰ।

দান, দয়া, ক্ষমা, সেৱা দুখিত জনাক,

যত্ব-স্নেহ, মাতৃৱত, শিষ্য-পুত্ৰ সৱে,

দিনে কৰ্ত্তব্যত কৰি সাৰোগত,

স্বৰ্গৰ চোঁচনি জ্যোতি জিলিকনি মুখে,

শান্তিময়ী লীলা, অপেক্ষি যাত্ৰাৰ দিন।

ইৰূপে মাহেক দুই সাধনাৰ ফলে,

উদিল শৰত জোন, উজ্বলি জগত,

শীতলি প্ৰকৃতি বুকু, স্নিগ্ধ শোভা মেলি।

দুৰ্গাদেৱী ভগৱতী, দুৰ্গতি নাশিনী,

ভকত প্ৰাণৰ সদা মুক্তি প্ৰদায়িনী,

আবিভূৰ্তা হল আহি কৰ্ত্তব্য সুমৰি।

